
baek dan manis boedi, ia mengharep soepaja itoe oewang lantes ditrimaken padanja. The Tay Hou bersenjoem.

„Seperti tadi akoe bilang," kata ia, ,,perkara oewang akoe tida pandang, persobatan jang akoe oetamaken: djika sochoe maoe perloe pake itoe djoemblah dengen segala senang hati akoe nanti kasiken, tapi akoe ingin sekali berkenalan pada soehoe, maka akoe mengharep soepaja soehoe soeka masoek doeloe bitjara, danakoe poen. aken sediaken sedikit makanan dan minoeman goena menjamboet dan membri, slamet dateng pada soehoe."

Oleh kerna baroesan Tjeng Sian soeda mendapet kenjatahan di antara orang-orarig jang menjerang padanja, tida ada satoe jang mempoenjai ilmoe silat tinggi, malah The Tay: Hou poenja ilmoe silat poen tjoema kapandean' jang saoemoemnja sadja. Ia pikir biar poen masoek ka dalem poen, sama sekali tida oesa koeatir mendapet soesa apa-apa, maka dengen tindakan gagah dan garang ia masoek ka dalem. The Tay Hou lebih doeloe soegoehin tetamoenja aer thee panas, kamoedian menanjaken nama dan tempat tinggalnja itoe. Soeda tentoe sadja itoe waktoe Tjeng Sian tida maoe kasi taoe iapoenja nama dan tempat tinggal jang sabetoelnja, dan dengen sembarangan ia kasi taoe nama palsoe dan tempat tinggal jang tida bener.

Itoe malem djoega The Tay Hou oendang Tjeng Sian Hweeshio makan minoem, kamoedian hatoerken itoe sariboe tail perak jang diminta, serta membilang djoega kaloe kamoedian Tjeng Sian ada kaperloean apa-apa, tida halangan boleh dateng bitjaraken padanja. Malah achirnja The Tay Hou menjataken ingin mengangkat soedara sama itoe kapala goendoel. Tjeng Sian meliat The Tay Hou poenja maksoed ada dengen sadjoe.

